
91

Cose han mai fæto i nostri a-i Europei

Doppo aveîli trattæ da ommi celesti

E rispettæ comme atrettanti Dei;

Cose g’han fæto, che ghe son molesti

Quæxi a pao di Cannibali ciù fei!...

Ah! ciù tosto che vedde allignâ in questi

Lêughi a razza iniquiscima europea,

Ciantime a spâ in to chêu, che mêuo voentea!

A un coscì franco e nobile linguaggio

O Spagnollo ô restò tutto sorpreiso,

Tanto strano ô ghe paiva in t’un selvaggio!

E ô disse invece de restâne offeiso:

Ojeda ô stimma i ommi de coraggio,

E ô no dà a morte a-ô vinto chi s’è reiso;

Cosci dixendo ô s’alza e doppo lê

O l'aggiûtta Caonabbo a stâ sciù in pê.

E ô continuava a dî; sci, te ô ripeto,

Stimmo anche i vinti, quand’han sentimenti

Degni d’un ommo e chêu de lion in peto:

Ma, parla ciæo; perchè ti te lamenti?

Che torto v'emmo fæto, che despeto;

Che ti tratti da ingrati, da insolenti,

Da Caraibi i Spagnolli!... i traditoî

Eî voî atri stanêutte, o ô l’eimo noî?

Caonabbo allôa con fattoriso amao;

O ti t’ignori, ô disse, ô ti fæ mostra

D’ignorâ quanto san tutti in Cibao

E in tutt’Aïti da malizia vostra!...

Ma sacci, che l’onô tanto ô l’è cao,

Quanto ä gente d’Europa, ä razza nostra:

E contro chisessæ fin a l’estremo

Respio con tutti i sforsci ô difendiemo.

